
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со постојниот Закон за стандардизација ("Службен весник на Република Македонија" бр.54/2002) уредени се целите и принципите на Македонската национална стандардизација, статусот на Институтот за стандардизација на Република Македонија како и неговите задачи, зачленувањето и неговото финансирање, подготовката, усвојувањето и објавувањето на Македонските национални стандарди и нивната примена.

Со Предлогот на закон за изменување и дополнување на Законот за стандардизација чие донесување се предлага, ќе се доуредат и допрецизираат одделни делови од законот кои ќе овозможат негова полесна применливост, a на Институтот за стандардизација на Република Македонија ќе му овозможат да ја реализира својата апликација за исполнување на 9-те услови за полноправно членство во CEN (Eвропски комитет за стандардизација)/CENELEC (Европски комитет за електротехничка стандардизација).

Документите од кои произлегува потребата за менување на законот, се Guidelines for the Accession of Affiliates to CEN National Member status и CLC Guide 11, како и Уредбите за нотификација: Уредбата за постапката за известување на Европската Комисија за донесување на технички и нехармонизирани прописи, технички спецификации и стандарди и Уредбата за постапките за нотификација на стандарди, технички прописи и постапки за оцена на сообразност и санитарни фитосанитарни мерки, од кои произлегува обврската на Институтот за стандардизација на Република Македонија во WTO и CEN/CENELEC за нотификација на стандарди и стандардизациски документи.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Со предложените изменувања и дополнувања на Законот за стандардизација, Институтот за стандардизација на Република Македонија ќе го прилагоди статусот на единствено национално тело за стандардизација според европската терминологија. ИСРМ ќе може да врши активности за сертификација во областа на производите, услугите и системите за управување во согласност со релевантните европски и меѓународни стандарди. Исто така ќе се постигне и подобрување на текстот на законот со отстранување на лекторските и технички грешки содржани во текстот на постојниот закон. Се разработуваат позициите на органите на ИСРМ вклучуваќи го делот на разрешување и времетраење на должност за именување на директорот.
III. ОЦЕНА И ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Нема финансиски последици врз Буџетот и други јавни финансиски средства.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Спроведувањето на законот не повлекува материјални обврски за одделни субјекти.

З А К О Н

ЗА ИЗМЕНУВАЊЕ И ДОПОЛНУВАЊЕ НА

ЗАКОНОТ ЗА СТАНДАРДИЗАЦИЈА
Член 1
Во Законот за стандардизација („Службен весник на Република Македонија“ бр.54/02), во членот 2 точката 1) се менува и гласи:


„  стандардизација  е активност чија цел е воспоставување на правила за општа и повторлива употреба , во однос на конкретни или потенцијални проблеми, заради постигнување оптимален степен на уреденост во определено подрачје;“

Точката 5) се менува и гласи: 

„тело за стандардизација е тело признато на национално, регионално и меѓународно  ниво, чија основна дејност е подготвување, одобрување или усвојување на стандарди кои се достапни на јавноста;“

Точката 9) се менува и гласи: 

“стандард е документ подготвен  со консензус  и  усвоен  од  страна  на  признато  тело,  со кој заради  општа  и  повторлива  употреба,  се  обезбедуваат правила,  упатства или карактеристики за определени активности или резултати од тие активности, чија цел е постигнување  оптимален  степен на уреденост во определено подрачје;“ 

Член 2
Во член 6 ставот 1 се менува и гласи:

„ За вршење на работите и задачите од областа на стандардизапијата утврдени со овој и со друг закон, Владата на Република Македонија основа Институт за стандардизација на Република Македонија (во натамошниот текст: Институт) како единствено национално тело за стандардизација во Република Македонија со статус на јавна установа, компетентно за подготвување, одобрување или усвојување на стандарди од сите области опфатени од Европскиот комитет за стандардизација (CEN), Меѓународната организација за стандардизација (ISO), Европскиот комитет за електротехничка стандардизација (CENELEC),  Меѓународната  електротехничка  комисија, (IEC) и Европскиот  телекомуннкационен  институт за стандардизација  (ETSI).“
Член 3
Членот 7 се менува и гласи:
„ Институтот како единствено национално тело за стандардизација ги врши особено следниве работи и задачи:
1)
подготвување  и усвојување на македонските стандарди и други стандардизациски документи;

2) 
водење регистар на македонските стандарди;
3)  претставување на интересите на македонската стандардизација во меѓународните, европските и регионалните организации, како  и  организациите  за  стандардизација  во други  земји;
4)  прибирање на меѓународни, европски стандарди и стандардизациски  документи, како и стандарди и стандардизациски  документи  на други  национални тела за стандардизација,  воспоставување и одржување на нивна база на податоци;
5)  обезбедување на информации на заинтересираните страни од базата на податоци;
6)  издавање Огласник во кој се содржани информации за започнувањето и текот на постапката за подготвување и усвојување на македонски стандарди и стандардизациски документи, како и информации за меѓународните, европските и други стандарди и стандардизациски документи;
7)  издавање и продажба на македонски стандарди и други стандардизациски документи, како и продажба на меѓународни, европски и други стандарди и стандардизациски документи;
8)
промовирање  на примената на македонските стандарди;
9) 
учество во работата на меѓународни и европски тела за стандардизација;

10)  продажба на стандарди и стандардизациски документи врз основа на договори и членства во меѓународни, европски  организации за стандардизација и национални тела за стандардизација од  други  земји;
11)   грижа за извршување на обврските од областа на стандардизацијата кои произлегуваат од ратификуваните меѓународни договори кои ги склучила Република Македонија; 
12)  воведување и вршење активности за сертификација во областа на производите, услугите и системите за управување во согласност со релевантните европски и меѓународни стандарди; и
13)  вршење на други работи и задачи во врска со спроведувањето на овој и други закони.
При вршењето на работите и задачите Институтот има право да го користи грбот на Република Македонија на своите документи и на својот печат.

Работите кои ги врши Институтот немаат за цел остварување на добивка.“
Член 4 
Во членот 8 во став 1 алинеја 2 зборот „органите“ се заменува со зборот „телата“.

Во алинеја 4 зборот „стандардизациони“ се заменува со зборот „стандардизациски“. 
По ставот 1 се додава нов став 2, кој гласи:

„ Информативно контактното  тело ги врши работите кои  произлегуваат од:


-Уредбата за постапката за известување на Европската комисија за донесување на технички прописи, технички спецификации и стандарди; и


-Уредбата за постапките за нотификација на стандарди, технички прописи и постапки за оцена на сообразност и санитарни и фитосанитарни мерки.“ 

Член 5
Во членот 10, алинејата 1 се менува и гласи:

„- седиштето и активностите на Институтот;“
Алинејата 2 се менува и гласи:
„- висината на средствата обезбедени од Владата на Република Македонија за основање и работа на Институтот;“ 
Алинејата 6 се менува и гласи:
„- законските права и одговорности на Институтот.“
Член 6
Во членот 11, став 2 зборовите „министерот за економија“ се заменуваат со зборовите „Владата на Република Македонија“.
Член 7
Членот 14 се менува и гласи:
„ Орган кој управува со работата на Институтот е Советот.
Советот го сочинуваат девет члена, во следниот состав:  
- три претставници  од основачот;

- три  претставници од индустријата, вклучуваќи најмалку еден претставник од секторот за мали и средни претпријатија;

- еден претставник од стопански комори и организации на потрошувачи;

- еден претставник од високо стручни образовни институции, консултански, сертификациски тела, инспекциски тела и

- еден претставник од вработените на Институтот.

Членовите на Советот ги именува и разрешува Собранието на Институтот, за период од четири години, со можност за повторно именување.

Членството во Советот треба да обезбеди подеднаква застапеност на сите заинтересирани страни.

Претседателот и заменикот на претседателот ги избираат членовите на Советот.“
Член 8
По членот 14 се додаваат три нови члена 14 а, 14 б и 14 в, кои гласат:

„Член 14 а
Претседателот, заменикот на претседателот и членовите на Советот можат да бидат разрешени пред истекот на времето за кое се именувани во следниве случаи:
- на нивно барање;

            - ако настане некоја од причините поради кои според прописите за работни односи им престанува работниот однос по сила на закон во органот, организацијата или институцијата од која се предложени;

            - ако не работат и постапуваат според закон, Статутот и актите на Институтот или неоправдано отсуствуваат на три последователни седници на Советот; и

            - ако со својата несовесна и неправилна работа предизвикаат значителна штета на Институтот, или ако ги занемаруваат или не ги извршуваат своите обврски и поради тоа настанат или би можеле да настанат потешки нарушувања во извршување на активностите на Институтот.
Член 14 б

Постапката за избор на нов претседател, заменик на претседателот и за именување на членови на Советот  започнува најдоцна три месеца пред истекот на мандатот определен со членот 14 став 3 од овој закон.

Доколку до истекот на мандатот на постојниот состав на Советот од ставот 1 на овој член не се започне со постапката за именување на нов состав на Советот, постојниот состав продолжува да  ги извршува работите до именувањето на новиот состав, а најдолго за период од шест месеци.

Член 14 в
 Советот ги врши следниве работи и задачи:

· ја дефинира политиката за стандардизација и сертификација на Институтот и врши надзор на неговата работа;

-       донесува Статут и други општи акти на Институтот и го следи нивното извршување;

· го усвојува Деловникот за работа на Советот;

· ја усвојува Годишната програма за работа на Институтот;

· го усвојува полугодишниот и годишниот извештај за работа на Институтот;

· го надгледува спроведувањето на Годишната програма за работа  и други планирани активности на Институтот;

· го усвојува Годишниот финансиски план во согласност со основачот;

· го усвојува Годишниот финансиски извештај;

· ги формира и распушта техничките тела;

· го усвојува актот за внатрешната организација и систематизација на работните места во Институтот на предлог на директорот;

· ја предлага висината на членарините и начинот на плаќање;

· го усвојува актот со кој се утврдуваат цените на стандардите, публикациите и други услуги;

· усвојува други акти и одлуки во врска со работата на Институтот во согласност со Статутот и другите општи акти;

· ја креира политиката за билатерална, регионална и меѓународна соработка;

· предлага седница на Собранието во согласност со Деловникот за работа на Собранието; 

· го избира и разрешува директорот на Институтот 

· предлага одлуки на Собранието за усвојување или прифаќање во согласност  со  Статутот и други општи акти на Институтот;

· најмалку еднаш годишно поднесува Извештај за своето работење до основачот и

· врши и други работи во согласност со закон и Статутот на Институтот.“
Член 9
Членот 15 се менува и гласи:

„Со Институтот раководи директор.

Директорот го избира и разрешува Советот во согласност со одредбите на Статутот на Институтот.

За директор може да биде избрано лице кое ги исполнува следниве услови:

- има завршено најмалку високо образование;

-  има најмалку десет години работно искуство, од кои пет години работно искуство во областа на стандардизацијата и со неа поврзани активности и најмалку три години на раководно работно место;
-  има познавање за процесот за сертификација;

-  има познавање за принципите на Систем за менаџмент со квалитет и

- активно  познава еден од светските јазици.  
Директорот се избира со мнозинство  гласови од членовите на Советот за период од четири години и по истекот на мандатот може повторно да биде избран.“

Владата на Република Македонија дава согласност на одлуката за избор и разрешување на директорот.“
Член 10
По членот 15 се додаваат четири нови члена 15 а, 15 б, 15 в и 15 г кои гласат:

„Член 15 а
Постапката за избор на директорот ја спроведува Советот со објавување на јавен конкурс.

Јавниот конкурс се објавува во најмалку две дневни домашни јавни гласила.

Јавниот конкурс трае 15 дена од денот на објавувањето.

Директорот се избира во рок од 30 дена од денот на објавувањето на јавниот конкурс.

Ако на јавниот конкурс не се јави никој или ако Советот не избере директор од пријавените кандидати во рокот од ставот 4 на овој член се распишува нов јавен конкурс во рок од пет дена од истекот на рокот од ставот 4 на овој член.
Член 15 б

Во случаите од членовите 15 а став 5 и  15 в на овој закон, Советот може без објавување на јавен конкурс да постави вршител на должноста – директор од редот на вработените во Институтот.
Вршителот на должноста - директор може да ја врши должноста до избор на директор, а најдолго шест месеци од денот на неговото поставување.

Ако во рокот од ставот 2 на овој член не биде избран директор, Советот ќе постави нов вршител на должност, но најдолго за време од шест месеци од неговото поставување.

Член 15 в

Директорот може да биде разрешен пред истекот на времето за кое е избран, во следниве случаи:

- на негово барање;

- ако настане некоја од причините поради кои според прописите за работни односи, му престанува работниот однос по сила на закон;

- ако не работи и не постапува по закон, Статутот и другите акти на Институтот или неоправдано не ги спроведува одлуките на Советот или постапува спротивно на нив;
- ако со својата несовесна и неправилна работа му предизвика на Институтот значителна штета, или ако ги занемарува или не ги извршува своите обврски и поради тоа настанат или би можеле да настанат потешки нарушувања во извршување на активностите на Институтот; и

- ако го попречува или на друг начин го оневозможува остварувањето на правата и обврските на корисниците на услугите на Институтот.

Советот пред донесувањето на одлуката за разрешување е должен да го запознае директорот за причините за разрешувањето и да му даде можност да се изјасни по нив.

Одлуката за разрешување на директорот се применува од денот на давањето на согласноста од страна на Владата на Република Македонија.
Против одлуката за разрешување, директорот може да поднесе тужба пред надлежен суд, во рок од 15 дена од давањето на согласноста за разрешување на директорот од страна на Владата на Република Македонија.

Член 15 г
Директорот ги врши следниве работи:

- го раководи и организира работењето на Институтот;

- донесува одлуки во рамките на својата надлежност;

- го претставува и застапува Институтот пред трети лица;

- одговорен е за законитоста на работата на Институтот;

- ги извршува одлуките на Советот;

- ја предлага организацијата и систематизацијата на Институтот;

- одлучува за распоредување на работниците на определени работни задачи;

- одлучува во прв степен за остварување на правата и обврските на работниците во врска со работните односи;

- обезбедува транспарентно и непристрасно работење на Институтот;

- одговорен е за финансиското работење на Институтот;

- изготвува годишен финансиски план и годишен финансиски извештај;

- учествува во работата на Советот, без право на одлучување;

- донесува други општи акти во врска со работењето на Институтот; и

- врши други работи и задачи определени со закон, Статутот и други акти на Институтот“.

Член 11
Во членот 16 по зборовите „Одбор за“, се додаваат зборовите „контрола на“.

Член 12
Членот 17 се менува и гласи:

„Советот на Институтот на предлог на директорот формира технички тела за вршење на активностите за стандардизација со подеднаква застапеност на сите заинтересирани страни.“
Член 13
Во членот 19, алинејата 2, се менува и гласи:
 „- надоместоците од членарина;“

Алинејата 3 се менува и гласи: 
„- продажбата на македонски стандарди и стандардизациски документи;“
Алинејата 4 се менува и гласи:
 „-продажбата на меѓународни стандарди и други документи кои се однесуваат на стандардизација, публикации и друго;“
Алинејата 5 се менува и гласи:
 „ - услуги за сертификација, обуки, семинари и друго, обезбедени од Институтот; и.“

Член 14
Во Глава VI по зборот „МАКЕДОНСКИ“ се додава зборот „НАЦИОНАЛНИ“.

Член 15
Во членот 22 во став 1 по зборот „Македонските“ се додава зборот „национални“. 

Ставот 2  се менува и гласи:
 „ Македонските стандарди можат да бидат подготвени врз основа на оригинален текст (изворен, национален македонски документ) или со превземање на меѓународен, европски или друг странски национален стандард или друг стандардизациски документ.“
Ставот 3  се менува и гласи: 
„ Усвојувањето на некој меѓународен, европски или друг странски национален стандард како македонски стандард може да се направи со превод на македонски јазик во целост или само на насловната страна, или со усвојување на стандардот во целост на странски јазик.“

Член 16
Во членот 23, во став 1 по зборот „Македонскиот“ се додава зборот „национален“.

Член 17
Во Глава VII по зборот „МАКЕДОНСКИТЕ“ се додава зборот „НАЦИОНАЛНИ“.

Член 18
Членот 24 се менува и гласи:

„Примената на македонските национални стандарди е доброволна.

Сообразноста на производот, постапката или услугата со македонските национални стандарди може да се потврди со изјава за сообразност, сертификат за сообразност или со знак за сообразност.“
Член 19
Институтот ќе го усогласи Статутот со одредбите на овој закон во рок од 30 дена од влегувањето во сила на овој закон.  
Член 20 
Овој закон влегува во сила осмиот ден од денот на објавувањето во “ Службен весник на Република Македонија “.
ОБРАЗЛОЖЕНИЕ 
 НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ  ЗА СТАНДАРДИЗАЦИЈА
I. објаснување на содрЖината на одредбите на предлог законот
Предлог на Законот за изменување и дополнување на Законот за стандардизација содржи 20 члена.

Со членот 1 направени се одредени дополнувања и исправки од технички карактер, односно во членот 2, текстот на точките 1), 5) и 9) од Законот за стандардизација се заменуваат со нов текст. 
Со членот 2, се врши изменување на текстот на член 6 став 1 од законот, односно изменувањето се однесува на  дополнување на текстот со зборовите „ како единствено национално тело за стандардизација во Република Македонија со статус на јавна установа, компетентно за подготвување, одобрување или усвојување на стандарди од сите области опфатени од Европскиот комитет за стандардизација (CEN), Меѓународната организација за стандардизација (ISO), Европскиот комитет за електротехничка стандардизација (CENELEC),  Меѓународната  електротехничка  комисија, (IEC) и Европскиот  телекомуннкационен  институт за стандардизација  (ETSI).“ 
Со членот  3 се врши изменување на текстот на член 7 од законот и тоа во ставот 1, алинеја 1 текстот се дополнува со зборовите „како единствено национално тело за стандардизација“,  направени се технички исправки од лекторски карактер на зборот „стандардизациони“ кој се заменува со зборот „стандардизациски“ и зборот „регионални“ со зборот „европски“ и се додава  нова точка 12) која се однесува на активности за сертификација во областа на производите, услугите и системите за управување во согласност со релевантните европски и меѓународни стандарди, како дополнување на работите и задачите на Институтот.

Со членот 4 се врши и дополнување на член 8 од Законот со нов став 2 во кој се наведени уредбите кои предвидуваат извршување обврски за информативно контактното тело.

Со овој член се врши и техничка исправка во ставот 1 алинеја 2 и алинеја 4 од член 8 од Законот 
, наместо зборовите „органите“ и „стандардизациони“ се ставаат зборовите „телата“ и „стандардизациски“.
Со членот 5 се менува текстот на член 10 алинеја 1 во која зборот „дејноста“ се заменува со зборот „активностите“, текстот на алинеја 2 се дополнува со додавање на зборот „висината“ и се менува редоследноста на зборовите и текстот на алинеја 6 се заменува со „законските права и одговорности на Институтот“. Измените во членот 10 не ја менуваат суштината на она што го предвидува овој член.
Со членот 6 се врши измена во членот 11 став 2 која се однесува на промената на давањето на согласност на Статутот на Институтот, наместо „министерот за економија“ да ја дава „Владата на Република Македонија“ како основач на Институтот. 

Со членот 7 се менува текстот на член 14 од законот со кој е утврден Советот, како орган на управување со работата на Институтот, неговиот состав, именувањето и разрешувањето на членовите и изборот на Претседателот и заменикот на претседателот на Советот.
Со членот 8 се додаваат три нови членови 14 а, 14 б и 14 в.

Со членот 14 а  се утврдува можноста и условите за разрешување на Претседателот, заменикот на претседателот и членовите на Советот пред истекот на времето за кое се именувани.

Со членот 14 б се утврдува периодот за отпочнување на постапка за избор на нов претседател, заменик на претседателот и членови на Советот, како и периодот за продолжување за извршување на работите до именувањето на новиот состав на Советот.
Со членот 14 в се утврдени работните задачи на Советот.

Членот 9  го утврдува изборот на директорот, условите кои треба да ги исполнува лицето за да биде избрано за директор, периодот на избор и можноста за уште еден избор и правото на Владата на Република Македонија за давање согласност на одлуката за избор и разрешување на директорот.
Со членот 10  се додаваат четири нови членови 15 а, 15 б,15 в и 15 г.
Членот 15 а го  утврдува спроведувањето на постапката за избор на директорот со јавен конкурс од страна на Советот.
Членот 15 б ја  регулира можноста на Советот за поставување на вршител на должност-директор без објавување на конкурс и времетраењето на неговата активност.
Со членот 15 в се регулира можноста и условите за предвремено разрешување на директорот на Институтот со донесување на Одлука за разрешување од Советот и правото на директорот за поднесување на тужба пред надлежен суд против одлуката за разрешување.
Со членот 15 г се утврдени работните задачи на директорот. 

Со членот 11 се врши дополнување на текстот на член 16 став 1 од законот со зборовите „контрола на“.
Со членот 12 се утврдува правото на Советот на Институтот да основа технички тела за вршење на активностите за стандардизација, на предлог на директорот.
Во членот 13 направено е прецизирање на текстот на алинеите 2, 3, 4 и 5 од членот 19 од Законот за стандардизација.

Со членот 14  се врши дополнување со зборот „национални“.
Со членот 15 се додава зборот „национални“ за прецизирање на македонскиот стандард со „македонски национален стандард“ и се врши прецизирање на начинот на подготвувањето на македонскиот стандард и усвојувањето на некој странски стандард како македонски национален стандард.
Со членот 16 се врши дополнување со зборот „национален“.

Со членот 17 се врши дополнување со зборот „национални“.
Со членот 18 се регулира доброволната примена на македонските национални стандарди и потврдувањето на сообразноста на производот, постапката или услугата со македонските национални стандарди.

Со членот 19 се врши   утврдување на рокот за усогласување на Статутот на Институтот со одредбите на Предлогот на закон за изменување и дополнување на законот за стандардизација.

Со членот 20 е дадена обврската за примената за законот што се предлага.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со изменувањата и дополнувањата што се предлагаат ќе се изврши подобрување на текстот на Законот за стандардизација од лекторски и технички аспект, како и подобрување во насока на доуредување и допрецизирање на одредбите на законот.

III. ПОСЛЕДИЦИ  ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложените решенија ќе обезбедат услови Институтот за стандардизација на Република Македонија да ја реализира апликацијата за полноправно членство во CEN/CENELEC.
ТЕКСТ НА ОДРЕДБИТЕ НА ЗАКОНОТ ЗА СТАНДАРДИЗАЦИЈА ШТО СЕ ИЗМЕНУВААТ И ДОПОЛНУВААТ

Член 2
Одделни изрази употребени во овој закон го имаат следново значење:


1) стандардизација е активност чија цел е воспоставување на правила за општа или повторлива употреба заради постигнување оптимален степен на уреденост во одредено подрачје;


2) меѓународна стандардизација е активност во областа на стандардизацијата во која се вклучени соодветните тела за стандардизација од државите членки на меѓународната заедница;


3) европска стандардизација е активност во областа на стандардизацијата во која се вклучени соодветните тела за стандардизацијаод европските држави;


4) национална стандардизација е активност во областа на стандардизацијата која се спроведува на ниво на поединечна држава;


5) тело за стандардизација е тело признато на национално, европско и меѓународно ниво чија основна дејност е подготвување, усвојување и објавување на стандарди;


6) национално тело за стандардизација е тело за стандардизација признато на национално ниво;


7) меѓународна организација за стандардизација е организација за стандардизација во која можат да се зачленат соодветните национални тела за стандардизација од секоја држава членка на меѓународната заедница, и тоа:


-ISO е Меѓународна организација за стандардизација,


- IEC е Меѓународна електротехничка комисија,


- ITU е Меѓународна телекомуникациска унија.


8) европска организација за стандардизација е организација за стандардизација во која можат да се зачленат соодветните национални тела за стандардизација од секоја европска држава, и тоа:

- CEN е Европски комитет за стандардизација,


- CENELEC е Европски комитет за електротехничка стандардизација,


- ETSI е Европски телекомуникационен институт за стандардизација;

9) стандард е документ подготвен со консензус и усвоен од страна на признато тело, со кој, заради заедничка и повторлива употреба, се обезбедуваат правила, упатства и карактеристики за определени активности или резултати од тие активности, чија цел е постигнување најповолен степен на уреденост во определено подрачје;


10) меѓународен стандард е стандард кој е усвоен од меѓународна организација за стандардизација и достапен на јавноста;


11) европски стандард е стандард кој е усвоен од европска организација за стандардизација и достапен на јавноста и


12) национален стандард е стандард кој е усвоен од национално тело за стандардизација и достапен на јавноста.
Член 6


За вршење на работите и задачите од областа на стандардизацијата утврдени со овој и со друг закон, Владата на Република Македонија основа Институт за стандардизација на Република Македонија (во натамошниот текст: Институт) како посебна јавна установа.


На Институтот се применуваат одредбите од законот кој се однесува на установите, ако со овој закон не е поинаку уредено.


Институтот има својство на правно лице.

Член 7


Институтот ги врши особено следниве работи и задачи:


1) подготвување и усвојување на македонските стандарди и други стандардизациони документи кои ја сочинуваат македонската национална стандардизација;


2) водење регистар на македонските стандарди;


3) претставување на интересите на македонската национална стандардизација во меѓународните, европските и регионалните организации, како и организациите за стандардизација во други земји;


4) прибирање на меѓународни, европски стандарди и стандардизациони документи, воспоставување и одржување на нивна база на податоци, како и стандарди и стандардизациони документи на други национални стандардизации;


5) обезбедување на информации за заинтересираните страни од базата на податоци;

6) издавање гласило во кое се содржани информации за започнувањето и текот на постапката за подготвување и усвојување на стандарди и стандардизациони документи на македонската национална стандардизација, како и информации за меѓународните и европските стандарди и стандардизациони документи;

7) издавање и продажба на стандарди и други стандардизациони документи на македонската национална стандардизација, како и продажба на меѓународни, европски и други стандарди и стандардизациони документи;


8) промовирање на примената на македонските стандарди;


9) учество во работата на меѓународни и регионални тела за стандардизација;


10) продажба на стандарди и стандардизациони документи врз основа на договори и членства во меѓународни, регионални организации и други странски тела за стандардизација;


11) се грижи за извршување на обврските од областа на стандардизацијата кои произлегуваат од ратификуваните меѓународни договори кои ги склучила Република Македонија и


12) врши и други работи и задачи во врска со спроведувањето на овој и други закони.

При вршењето на работите и задачите Институтот има право да ги користи грбот на Република Македонија на своите документи и на својот печат.

Работите кои ги врши Институтот немаат за цел остварување на добивка.
Член 8

Во рамките на Институтот постои и Информативно контактно тело кое има задача да дава информации на прашањата во врска со:


-предложените и/или усвоените национални технички прописи или стандарди;


- органите надлежни за донесување на технички прописи;


- предложените и/или усвоените процедури за оцена на сообразност;


- членството и учеството во работата на меѓународните и регионалните стандардизациони тела и системи за оцена на сообразноста и испораката на копии од документите кои се бараат од заинтересираните странки; согласно со Договорот за техничките бариери во Трговијата на Светската трговска организација.
Член 10


Актот за основање на Институтот содржи одредби за:


- Седиштето и дејноста на Институтот;

- Средствата кои Владата на Република Македонија ги обезбедува за основање и работа на Институтот;


- изворите, начинот и условите за стекнување на средства за работење на Институтот и начинот на располагањето со средствата;


- органите на Институтот;


- правата и обврските на основачот во поглед на вршењето на дејноста заради која е основан Институтот, како и меѓусебните односи меѓу основачот и Институтот;


- правата и обврските на Институтот во правниот промет;


- рокот за донесување на статутот и


- други одредби во согласност со закон.


Заради извршување на подготовките за започнување со работа на Институтот, Владата на Република Македонија, во актот за основање назначува вршител на должноста директор.
Член 11


Институтот има статут кој го донесува Собранието на Институтот со кој се уредува името, седиштето и неговата организација, органите и нивните надлежности и одговорности, правата и обрските на членовите на Институтот, и други прашања во врска со остварувањето на дејноста заради која е основан Институтот во согласност со овој и друг закон и актот за основање.


Согласност на Статутот дава министерот за економија.
Член 14


Орган кој управува со работата на Институтот е Советот на Институтот.


Претседателот и членовите на Советот на Институтот ги именува и разрешува Собранието на Институтот од редот на истакнати стручни и компетентни лица од областа на стандардизацијата за период од четири години.

Член 15


Со Институтот раководи директор.


Директорот на Институтот ја организира и раководи со работата на Институтот, го претставува и застапува Институтот спрема трети лица и е одговорен за законитоста во работењето на Институтот.


Директорот на Институтот го именува и разрешува Советот.
Член 16


За вршење на материјално-финансиската контрола во Институтот се формира Одбор за материјално-финансиското работење.


Членовите на Одборот од ставот 1 на овој член ги именува Владата на Република Македонија.
Член 17


За вршење на стручни работи Советот формира технички комитети.

Член 19


Средставата за работа на Институтот се обезбедуваат од:


- Буџетот на Република Македонија;


- членарината што ја плаќаат членовите;


- продажбата на македонски стандарди и стандрадизациони документи и гласило на Институтот;


- продажбата на меѓународни стандарди и стандадизациони документи и информации врз основа договори и членства во меѓународни организации,


- услуги, обуки, семинари и друго и


- авторски права, подароци, донации од земјата и странство и други извори во согласност со закон.
VI. МАКЕДОНСКИ СТАНДАРДИ

Член 22

Македонските стандарди се означуваат со ознаката МКС. Овој знак се заштитува во согласност со прописите за заштита на индустриската сопственост.
Македонските стандарди можат да бидат подготвени врз основа на национален, европски или меѓународен стандард или друг стандардизационен документ.

Македонскиот стандард може да биде објавен покрај на македонски и на странски јазик.

Член 23

Македонскиот стандард се издава како посебна публикација и авторските права за него му припаѓаат на Институтот, согласно со Законот за авторските и други сродни права.

Се забранува, без согласност на Институтот, делумно или целосно умножување или дистрибуирање на македонскиот стандард.

VII. ПРИМЕНА НА МАКЕДОНСКИТЕ СТАНДАРДИ

Член 24

Примената на македонските стандарди е доброволна.

Сообразноста на производот, постапката или услугата со македонските стандарди може да биде докажана со декларација за сообразност, сертификат за сообразност или со знак за сообразност.
За декларацијата, сертификатот или знакот од ставот 2 на овој член одговара лицето кое ги издало.

